
	“Ардын боловсролын яамны хэвлэл” Улаанбаатар хотноо 1978 онд эрхлэн номыг 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэ номыг Польшийн зохиолч Чеслав Янчарский бичжээ. Тэр насан өөд болтлоо олон жил «Мись» («Мишка») сэтгүүлийн ерөнхий эрхлэгч байжээ. Зохиолч өөрөө энэ сэтгүүлийг зохион байгуулан ийм нэр өгсөн ажээ. Чеслав Янчарскийг «Дэлдэн бамбарууш» гэж нэрлэдэг байлаа. «Дэлдэн бамбаруушийн хөгтэй явдал», «Дэлдэн бамбаруушийн шидэт дугуй», «Дэлдэн бамбаруушийн шинэ найзууд» болон бусад ном нь түүнийг ийм нэр авах болгосон түүхтэй.

	Эдгээр номыг Польшийн хүүхдүүд сайн мэддэг бөгөөд унших дуртай.

	Зөвлөлтийн хүүхдүүд Дэлдэн Бамбарууштай танилцаж нөхөрлөсөн юм. Дэлдэн Бамбарууш тэдний сайн нөхөр нь болжээ.

	Энэ сайн бамбаруушийг бяцхан уншигчидтайгаа танилцуулъя гэж энэхүү номыг орос хэлнээс орчууллаа.

	 

	Орчуулагч Б. Энхтуяа 



	
ТОГЛООМЫН ДЭЛГҮҮРТ

	Энэ бол тоглоомын дэлгүүр. Дэлгүүрийн тавиур дээр хилэн бамбаруушууд суух нь сууж, зогсох нь зогсож байв. Тэдний дотор нэг бамбарууш тавиур дээр их удаан суусан байжээ. Бусад бамбарууш багачуудын гарт түргэн очиж, дэлгүүрээс инээмсэглэн гарцгаана. Буланд байдаг болохоор нь ч тэр юм уу, нөгөө бамбаруушийг хэн ч асуудаггүй.

	Тэр уйдаж, хүүхэдтэй тоглохыг хүснэ. Уйтгарласнаасаа болоод түүний өрөөсөн чих доошоо унжжээ.

	— За гайгүй ээ! гэж өөрийгөө тайтгаруулна. Хэрэв одоо миний нэг чихээр үлгэр ороод ирвэл нөгөө чихээр гарахгүй боллоо гэж бодно.

	Нэг өдөр Бамбарууш тавиур дээрээс том эрээн шүхэр олоод зориг гарган үсрэн бууж дэлгүүрээс гарлаа. Гудамжинд гарсан Бамбарууш анхандаа хүн, машинаас багагүй айжээ. Удалгүй тэр Зося, Яцек гэдэг хоёр жаалыг үзээд огт айхаа болив. Тэд бамбаруушийг хараад инээмсэглэн;

	— Хөөе, Бамбарууш аа! Чи хэнийг эр ээ вэ? гэж асуув

	— Би хүүхдүүд эрсэн юм.

	— Тэгвэл бидэнтэй хамт яв л даа.

	— За, тэгье гэж Бамбарууш баярлан тэдэнтэй цуг явлаа.

	 

	
НАЙЗУУД

	 

	Зося, Яцек хоёрын байшин урд талаараа хашаатай юм. Тэр хашаанд Чернушка гэдэг жижигхэн нохой, улаан залаат бяцхан Тахиа хоёр амьдардаг юм санжээ. Бамбаруушийг зугаалахаар гарахад Чернушка, Тахиа хоёр шууд очиж уулзав.

	— Сайн байна уу? гэж тэдэнтэй Бамбарууш мэндэллээ.

	— Сайн гэж Чернушка, Тахиа хоёр хариулаад чамайг Зося, Яцек хоёртой ирэхийг бид харсан. Чиний өрөөсөн чих чинь яагаад унжсан юм бэ? гэж асуув.

	Бамбарууш тэдэнд өөрийнхөө чихний учрыг ярилаа.

	— Битгий зов гэж Тахиа түүнийг тайтгаруулаад гуниад байвал нөгөө чих чинь бас унжгар болчихно шүү. Бид чамайг «Дэлдэн чихт», «Дэлдэн чихт Бамбарууш» гэж дуудаж байя. За юу? гэв.

	Энэ нэр Бамбаруушид их таашаагдан би одоо Дэлдэн чихт Бамбарууш! Тэгэхээр би одоо Дэлдэн чихт Бамбарууш! гэж савраа ташин тэр хашхирав.

	— Дэлдэн чихт ээ! Одоо бид чамд туулай үзүүлнэ гэлээ.

	Туулай өвс зулгааж байв. Дэлдэн чихт Туулайн зөвхөн хоёр урт чихийг эхлээд олж харав. Дараа нь инээдтэй хөөрхөн хоншоорыг нь харлаа. Туулай бамбаруушаас айж хашааны цаана нуугдсанаа ичгэвтэр санагдаад төдхөн гарч ирлээ.

	— Туулай чи шал дэмий айх юм. Бид чамайг шинэ найзтайгаа танилцуулъя. Түүнийг Дэлдэн чихт Бамбарууш гэдэг гэж Чернушка хэлэв. Дэлдэн чихт Туулайн нимгэн зөөлөн чихийг хараад өөрийнхөө унжсан чихний тухай гуньхран бодлоо.

	Тэгтэл Туулай, Бамбаруушийг, — Чи яасан гоё унжсан чихтэй юм бэ... гэв.

	 

	
ХҮЙТЭН

	— Дэлдэн чихт чи хараач! Цонхон дээр «хүйтэн» цан хүүргээрээ цэцэг зурчхаж гэж Зося өглөө хэлэв. Тэр цэцэг Бамбаруушид их аятайхан санагдав. Тийм ид шидтэй зураачийг хармаар санагдаад Бамбарууш ороолтоор хүзүүгээ ороон довжоон дээр гарч зогслоо. Гэтэл цонхны дор хэн ч байсангүй. Цасан дээрх гутлын мөр хараад «хүйтэн» үнэхээр яваад өгч гэж Бамбарууш бодов. Тэгтэл Тахиа гүйж ирэн, 

	— Хашааны хаалганы цаана гол тасармаар хүйтэн байна гэж хашхирлаа. Дэлдэн чихт юу ч хэлэлгүй, хаалганы цаана даруй гүйж гараад эргэн тойрон ажиглав. Энд тэндгүй олон мөр зам дээр харагдана.

	Бамбарууш «хүйтэн хаашаа явчхав аа» гэж бодож байснаа Чернушка замаар явж байгааг харлаа.

	— Би тариан талбайд байлаа. Арьс нэвтэрч яс янгинамаар хүйтэн байна гэж нохой гаслав. Дэлдэн чихт талбай руу гүйж очтол, Туулай дайралдав.

	— Чи «хүйтэнтэй» уулзаагүй биз гэж Туулайгаас асуув.

	— Хааяагүй хүйтэн байна шүү дээ. Нуга дээр тэр, мөсөн булаг тогтоожээ гэж Туулай хариуллаа. Бамбарууш хар хурдаараа нуга руу тавьж хүрлээ. Мөсөн дотор булаг харагдлаа. Мөн аварга том гутлын мөр ой руу далд орсон байв.

	— Энд ч «хүйтэн» алга. Ажлаа дуусаад ойд очиж амарч байгаа байх гэж Бамбарууш бодлоо.

	 

	
ЦАСАН ХҮН

	Хүүхдүүд Цасан хүн босголоо. Хуучин эсгий малгай толгойд нь углав. Улаан луувангаар хамрыг нь, нүүрсээр хар нүд хийцгээв.

	Цасан хүн байшинд байгаа Бамбаруушийг хараад, 

	— Дэлдэн чихт ээ! Гадаа сайхан байна. Гарч зугаалахгүй юу! гэж цонхоор дуудав. Дэлдэн чихт Бамбарууш цасан хүнтэй найзалж өдөр болгон түүнд бэлэг авчирдаг болов. Нэг өдөр энгэрт нь цагаан цэнхэр тууз, малгайд нь өд хатгаж өглөө. Гэтэл нар ээж, цас хайлж эхэллээ. Соёо мөснөөс ус под под... дусална. 

	— Дэлдэн чихт ээ! Би наранд хайлчихна. Намайг авраарай гэж хүсэн уйлав. Дэлдэн чихт ухаан зарж, «Юу гэж би нарны халхтай билээ... Түүгээрээ цасан хүнийг нарнаас хамгаалъя» гэж бодов. Тэгээд цасан хүнээ нарны халхаар сүүдэрлэв. Одоо тэр хавар болтол ч тэсэж магадгүй. Нэг өглөө цонх тожгонотол тогшлоо.

	— Би байна аа! Дэлдэн чихт ээ! Хоёулаа явж Цасан хүнийг аваръя гэж Тахиа хашхирлаа. Бамбарууш гүйж гараад, 

	— Юу болов? гэхэд, 

	Бидний найз Цасан хүн хайлж живлээ гэж Тахиа шивгэнэлээ.

	— Дэлдэн чихт эргэн тойрноо ажиглаад Цасан хүн байрандаа алга болохоор мэл гайхан амаа ангайн гол руу харлаа. Голоор цөн хөвнө. Харин голын тэг дунд мөсөн дээр Цасан хүн зогсож байв. Тэр хуучин эсгий малгайгаа барьчихсан хамаг хүчээрээ даллаж байлаа. Бамбарууш, Тахиа хоёр гол руу гүйлээ.

	— Цасан хүн чи хайчихна вэ? Живчих вэ! Мэдээтэй байгаарай гэж Дэлдэн чихт хашхирлаа. Гэтэл Цасан хүн огт зовсон шинжгүй, Бамбарууш Тахиа хоёрыг хараад инээж байлаа Мөс хагаран ус шуугихад тэр, — Баяртай анд нар аа! би эмээ өвөө дээрээ очлоо. Энд хавар болж, надад байх аргагүй боллоо гэж хашхирлаа. Бамбарууш, Тахиа хоёр голын эрэг дээр удаан зогслоо. Дэлдэн чихт савраараа, Цасан хүн эсгий малгайгаараа бие биеэ далласаар мөс хоорондоо хавиран хөвж эргэлдсээр далд орлоо.

	 

	
УСАЛДАГ ДАВАА ГАРАГ

	— Өнөөдөр чинь усалдаг даваа гараг шүү дээ гэж Бамбарууш гэнэт санав.

	«Усалдаг даваа гараг» гэж чи мэдэх үү? Бараг үгүй биз. Тэгвэл сонсож бай! Бүр хуучны ийм нэг тоглоом байдаг юм. Тэр тоглоомоор хаврын хурц нартай өдөр тоглодог. Гэнэт аль нэг цонхоор тэр хавьд яваа хүн рүү ус цацан инээлдэнэ. Ус цацуулсан хүн өнөөдөр «Усалдаг даваа гараг» гэдгийг санаж уурлахгүй инээдэг ажээ.

	Яагаад ингэж тэр тоглоом нэг дэх өдөр болдгийг хэн ч мэдэхгүй.

	Бамбарууш, саравчныхаа урд унтаж байгаа Чернушкааг хараад «Усалдаг даваа гараг» тоглоомоор түүнийг усалбал мөн гоёо гэж бодов. Тэгээд Зося, Яцек хоёр дээр очиж, 

	— Надад хувин өгөөч! гэв. Яцек ногоон хувин авчирч, тэд худаг дээр очицгоолоо. Мөс шиг сайхан хүйтэн ус байв.

	Одоо ч Чернушка дээр ус асгана даа гэж бодоод Бамбарууш хувинтай усаа барин хүүхдүүдээс түрүүлж гүйв. Тэгээд Чернушкагийн дэргэд очоод, — Нээг! гээд цацах гэтэл хувинд ус алга. Бамбарууш хувин руугаа хартал ёроол нь цоорсон байв.

	Чернушка сэрэлгүй унтсаар. Түүнийг «усалдаг даваа гараг» тоглоомоор усалж чадсангүй.

	 

	
БИ БАС ТОМ БОЛНО

	Шөнө бороо оржээ. Бамбаруушийг эргэн тойрноо ажиглахад борооны дараа бүх юм өсөж ургасан шиг байв. Ногооны даланд улаан лууван, ногоо, лошго ургажээ. Бамбарууш зүлгэн дээр очиж дэвхцэн тонгочсоор үүл гарч, нар цаагуур нь орсныг ч анзаарсангүй. Гэнэт ширүүн бороо асгалаа. Дэлдэн чихт босон харайж гэр лүүгээ гүйх гэснээ, «Борооны дараа бүх юм өсөж ургадаг болохоор би ч гэсэн өсөж том баавгай шиг болно байх» гэж толгойд нь оров. Бамбарууш зүлгэн дунд зогсон мэлхийний вааг вааг дуугарахыг чагнан, «Энэ бас том болохыг хүсэж байх нь» гэж бодов. Хаврын бороо түргэн зогсдог билээ. Наран инээмсэглэн гарч шувууд жиргэлдэн, ногоон дээр борооны шүүдэр бөнжгөнөн гялтганана.

	Бамбарууш өлмий дээр оцойн босож, — Зо-о-ся! Зо-о-ся! Би жаахан өссөн байгаа биз гэж хашхирав.

	— Бамбарууш чи яасан инээдтэй юм бэ? Норсон болохоос биш, өсөөгүй байна шүү дээ гэж Мэлхий доогтой вааглав.

	 

	
ХАТГАМАЛ ИНТООР

	— Муу Бамбарууш минь чи шал норжээ. Юунд усан бороонд зогсоо вэ? Чи ямар улаан лууван, лошго биш дээ гэж Зосяг хэлэхэд Бамбарууш санаа алдав. Зося норсон Бамбаруушийг алчуураар зулга арчаад интоор хатгаж оёсон цэвэрхэн цамц өмсгөв.

	— За одоо бүх юм хэвийн боллоо гэж Зося хэлэв. Бамбарууш өөрийгөө толинд хараад, «ёстой, муу биш, энэ гоё цамцаа туулайд очиж үзүүлье» гэж бодов. Энэ үед Туулай шанцай авахаар сагс савчуулан дуу исгэрч явлаа. Бамбарууш түүнд хэлсэн нь:

	Миний цамц ямар байна? Аятайхан байна уу?

	Туулай Бамбарууш руу харж байснаа толгой дохин, 

	— Сайхан байна. Интоор нь ёстой саяхан модноос тастаж авсан юм шиг харагдаж байна.

	Бамбарууш, Туулайтай зэрэгцэн алхаж явахдаа, «Тахиа. Чернушка бүгдээрээ намайг хараад атаархана даа» гэж бодов. Тэгтэл шалбааг тааралдлаа. Туулай ганц дэгдээд гарчихлаа.

	— Би үүнээс илүү харайна даа гэж Дэлдэн чихт хашхираад ухасхийсэн чинь яг шалбааг дунд буучхав аа. Тэгээд Бамбарууш гэрээсээ явлаа. Харин Зося түүнд огт уурласангүй. Тэр их өрөвдмөөр байлаа. Цагаан цамц дээрх интоор нь халтартан шавар болжээ. Нүд нь баяраар биш харин нулимсаар дүүрчээ.

	— Ээ, Бамбарууш минь, Бамбарууш минь гэж охин хэллээ.

	 

	
ТҮЙМЭР

	Цэлмэг сайхан өдөр байлаа. Туулай нуга дээгүүр дэгдэн харайн ногоо зулгааж явлаа. Гэнэт довон дээгүүр утаа гарч тэнгэр өөд суунаглахыг Туулай хараад түймэр! гэж айв. Тэр дороо Бамбарууш дээр давхиж ирлээ. Цаадах нь савраараа нүдээ арчингаа, 

	— Гал гарлаа! гэж хашхирав.

	— Хав! хав! Туслаарай! гэж Чернушка хуцлаа. Тэр гурав гэр лүүгээ хурдлав. Бамбарууш Яцекийн гал сөнөөх дуулгыг өмслөө. Чернушка өөртөө тэрэг хөллөлөө. Туулай хувинтай ус тэргэн дээр тавилаа. Тахиа гого-го-го-гоо-уу! гэж аюулын дохио дуудан донгодлоо. Ингэж тэд гал унтраахаар явцгаалаа. Тэрэг хөллөсөн, галаас хамгаалагч зоригтнууд довон дээр гарч ирээд харсан чинь, харин Валентин өвөө ногоон дээр суучхаад Зося, Яцек хоёрт үлгэр ярьж, ухмал гаанснаасаа бөөн хар утаа баагиулж байх нь тэр...

	 

	
БИД БҮГДИЙГ ДЭЛДЭН ЧИХТ ОЛСОН!

	Хүүхдүүд хэдийнээ нойрсжээ. Харин Дэлдэн чихт Бамбарууш сэрүүн байв. «Одоо унтахаасаа өмнө нэг самар цөмөөд орхиё» гэж тэр бодов. Тэгтэл самар Бамбаруушийн савраас гэнэт унаж шүүгээн доогуур өнхрөөд орчхов. Бамбарууш орноосоо үсрэн бууж самраа авахаар самардаад авч чадсангүй. Тэр шалан дээр хэвтэн, — Самар аа чи! Шүүгээн дороос гараад ирээч дээ гэж дуудав.

	— Гарахгүй ээ. Над энд хөгжөөнтэй сайхан байна гэж самар чарлажээ.

	— Яасан хачин юм бэ? Яагаад шүүгээн дор хөгжилтэй байх билээ? гэж Дэлдэн чихт гайхан асуув.

	— Яагаад гэвэл, энд Яцекийн хуучин харандаа, Зосягийн хормогчны товч болон ягаан баллуур байна. Бид бие биедээ сонин түүхээ хөөрөн инээцгээж байна гэлээ.

	Дэлдэн чихт Бамбарууш шүүгээн дор, орохыг дурлан хүсэвч бүдүүн болоод багтсангүй.

	— Хөөе, Самар аа! Бүгдээрээ шүүгээн дороос гараад ир! Сонин түүхээ хамт ярьцгааж, инээцгээе гэж Бамбарууш гуйв.

	Самар, товч, харандаа, баллуур гуравтай шивгэнэн зөвлөлдөв. 

	 

	Хар товч, баллуур

	Харандаа, самар

	Хамаг биднийг олсон

	Хайртай манай Бамбарууш!

	 

	гэж тэр дөрөв дуу аялсаар гарч ирэв.

	Тэд, Дэлдэн чихт Бамбарууштай шөнө орой болтол ярилцжээ.

	Хүүхдүүд өглөө эрт сэрцгээлээ. Аль хэдийнээ алга болгосон хуучин товч, баллуур, харандаагаа хараад, — Хаанаас гараад ирэх нь энэ вэ? гэж тэд их гайхацгаав. 

	 

	
БҮГДЭЭРЭЭ ДУРТАЙ ЗУУШАА ИДЭЦГЭЭНЭ

	Зөгийн бал түрхсэн талхны зах барин Бамбарууш байшингийнхаа босгон дээр зогсож байв. Түүнийг найз нөхөд нь тойрлоо.

	— Бүгдээрээ дуртай зуушаа идэцгээе. Би тарианд дуртай гэж Тахиа хэлэхэд Туулай, — Би өвс ногоо л иднэ гэлээ.

	— Агшаасан будаанаас илүү сайхан юм байхгүй гэж Чернушка хоншоороо долоов. Ингээд амьтад тус тусынхаа дуртай зуушийг идэж эхлэв.

	Бамбарууш зөгийн балтай талх бувгануулан, Тахиа будаа тоншиж, Туулай ногоон навч зулгаахад, Чернушка идүүртэй будаагаа долоож байв.

	Хрю-хрю... гэх чимээ ойрхон сонсогдов. Дөрвөн хөлтэй ягаан амьтан хашаанд орж ирсэн нь гахайн торой байлаа.

	— Намайг Ягаан хоншоорхон гэдэг гэж зочин найзууд руугаа баясангуй харав.

	— Бид их баяртай байна!

	— Миний харж байгаагаар бол та бүгд өөр өөрийн дуртай зуушийг идэж байгаа юм шив дээ гэж торой хуухирав.

	— Та юунд дуртай вэ? гэж Дэлдэн чихт асуулаа.

	— Би талх, агшаасан будаа, навч, буудай, бүгдийг идэх дуртай. Надад идэх дургүй юм гэж ер үгүй гэв. Найз нөхөд нь их гайхацгаав.

	Дэлдэн чихт гэр дүүгээ гүйж очоод төдхөн хуудас цаас барьж ирэв. Түүн дээр ингэж бичсэн байлаа.

	 

	УРИЛГА

	 

	Ягаан хоншоорхон торойг маргааш бидэнтэй хамт 

	үдийн хоол зооглохыг урьж байна.

	 

	Дэлдэн чихт Бамбарууш, түүний нөхөд.

	 

	Дэлдэн чихт Бамбарууш зүлгэн дээр цагаан бүтээлэг дэлгэж Туулай дунд нь баглаа цэцэг тавив. Чернушка, Тахиа хоёр таваг, халбага, сэрээ өрж байтал гахайн торой хүрч ирэв.

	— Хүндэт зочин дээшээ ширээ рүү морил гэж нөхөд нь дуу нийлүүлэн урив. Туулай тавагтай хачир, Чернушка сав дүүрэн уур савссан агшаамал, Тахиа час улаан лууван боодлоор авчирч тавив.

	— Энэ бол шоколадтай кисель, амттай боов байна зооглож үз гэж Бамбарууш хэллээ.

	— Хрум-хрум дуугаран Ягаан хоншоорхон идэж гарлаа. Тэр тамшаалан долоож байснаа халбага, сэрээ хэрэглэлгүй хоншоор, савраараа гудчин тавгаас шууд үмхлэв. Хачир, боов, агшаамал, кисель, лууван цөмийг холиод идчихэв. Бүгд чимээгүй ажиглаж байв. Ягаан хоншоорхон ширээний бүтээлэг халтартуулан, цэцэг унагааж бүгдийг идэж уусны дараа таг унтаад өглөө. Тэд, хоосорсон ширээ, унтаж хэвтээ Ягаан хоншоорхныг дуугүй ширтэцгээв. Бамбарууш, 

	— Ягаан хоншоорхныг үүнээс хойш хэзээ ч бид дахин урихгүй гэж шивгэнэн өгүүллээ.

	 

	
ГАЛТ ТЭРГЭНД

	 

	Баатарчууд хоёр хоёроороо жагсаад

	 

	Алтан тариа найгасан

	Ай яасан сайхан өдөр вэ!

	Цонхны цаанаас наран ээлээ.

	Чи яагаад босохгүй байна.

	Хэрвээ биднийг явбал

	Хамт чи явах уу! 

	 

	гэж дуулцгаалаа.

	Дэлдэн чихт Бамбарууш тэр дууг сонсоод, 

	— Би бослоо. Та нартай хамт явъя гэж хашхирав. Тэр хамгийн жаахан жаалтай хоёул жагсаалын сүүлд явлаа. Бамбарууш ёстой баатрууд шиг тэдэнтэй хөл нийлүүлэн алхана.

	 

	Нэг хоёр, нэг хоёр, 

	Нийтээр хамт явъя...

	 

	гэж тэр дуу түрэн дуулна.

	Тэд галт тэрэгний буудал дээр хүрч очлоо. Галт тэрэг аль хэдийнээ тавцан дээр ирж зогсжээ. Бүх хүүхэд галт тэргэнд суулаа. Дэлдэн чихт тэдний хойноос орлоо. Хүүхдүүд цонхоор харахад Дэлдэн чихт бас харлаа. Тавцан дээр Зося зогсож байхыг гэнэт тэр үзэв. Зося ч мөн Бамбаруушийг олж хараад, 

	— Бамбарууш! Бамбарууш аа! Чи хаачих нь вэ? гэж хашхирав. Бамбарууш буух гэсэн боловч хожимджээ. Улаан малгайт жижүүр галт тэрэг хөдлөх дохио өглөө. Галт тэрэг хөдлөхөд Бамбарууш, 

	— Зося! Би баатруудтай хамт явлаа. Мөдхөн эргээд ирнэ гэлээ. Галт тэрэг уухилан дугуй нь түчигнэн төмөр замаар давхив. Шижир наран гэрэлтээд нуга, тал, ой мод жирэлзэн өнгөрнө. 

	— Бид Их хот-руу очно. Цуг явна шүү Бамбарууш аа! гэж хүүхдүүд хэллээ. Бамбарууш унжсан чихээ маажив.

	— Битгий зов. Бамбаруушууд билетгүй жуулчилдаг юм гэж нэг жаал хүү хэлэв. Гэвч Бамбарууш огт өөр юм бодож явжээ.

	— Зося, Яцек хоёроос салж холдоход түүнд хэцүү байв.

	Тэр, найзуудаа орхиод явжээ. Бамбарууш тэдэндээ эргэж ирэх болов уу?

	 

	
«БАМБАРУУШ» ЗАЙРМАГ

	Тэгээд тэд Их хотод ирцгээв. Бамбарууш баатруудтай цуг гаран олон зорчигчидтой хутгалдав. Тэр гэнэт «Бамбарууш» зайрмаг, «Бамбарууш» зайрмаг аваарай! гэж дуудахыг сонслоо.

	— Намайг хэн ингэж дууддаг билээ гэж Бамбарууш бодов. Цагаан хормогчтой хүүхнийг хараад тэр зогслоо. Харин баатрууд цаашаа яваад өгөв. Түүнээс хойш Бамбарууш тэднийг үзсэнгүй. Нөгөө цагаан хормогчид Бамбаруушийг хараад инээмсэглэв. Бамбарууш өөрт тохиолдсон явдлыг түүнд нэгд нэггүй ярилаа. Тэр хүүхэн, — За, гайгүй чи Зося, Яцек хоёртоо заавал эргэж очно гэв., 

	— Аль вэ би танд зайрмаг худалдахад тань тусалж өгье гэж Бамбарууш хэллээ. Дэлдэн чихт хайрцагтай зайрмагийг мөрөн дээрээ тавин, — Охид, хөвүүд ээ! «Бамбарууш» зайрмаг аваарай! Амттай сайхан зайрмаг шүү гэж хашхирав. Хүүхдүүд Дэлдэн чихт Бамбаруушаас зайрмаг дуртай авцгаалаа. Төдхөн хайрцаг суларлаа.

	— Одоо би явъя. Хотоор зугаалж байгаад гэртээ харья гэж Бамбарууш цагаан хормогчит бүсгүйд хэлэв.

	— Тусалж өгсөнд тань их баярлалаа. Хайрт Бамбарууш минь гэж зайрмаг худалдагч хүүхэн хэллээ.

	 

	
ЦИРКТ

	Бамбарууш их хотын гудамжаар зугаалан явахдаа «Ямар өндөр барилгууд вэ! Яасан сайхан цэцэрлэг, хөшөөтэй юм бэ! Юутай үзэсгэлэнтэй вэ! Эхлээд энэ бүгдийг үзээд дараа нь Зося, Яцек хоёр дээрээ очно» гэж бодов. Бамбарууш циркийн зарлал үзээд цирк үзье гэж шийдлээ.

	Циркийн суудал үзэгчдээр дүүрэн учир Бамбаруушид бандан сандал олдов. Тоглолт эхэллээ. Арслан цагариг дундуур харайж, морьд бүжиглэв. Хөгжөөнт алиалагч утсан дээгүүр тэнцэн явна. Найрал хөгжим тоглож бүрээ нь чийдэнгийн гэрэлд гялалзаж байв. Төгсгөлийн хэсэгт сармагчин дугуй унаж тайз тойрон давхиж явснаа Дэлдэн чихтийг харан, 

	— Бамбарууш аа дугуйгаар явах уу? гэж дуудав. Дэлдэн чихт ярихын завдалгүй, агшин зуур тайзан дээр гаран хойд хоёр хөл дээрээ зогсон дугуй түрэн гүйв. Найрал хөгжим сүртэй чанга эгшиглэлээ. Бамбарууш дугуй унаж тайз тойрон давхихад үзэгчид хөгжилдөн, 

	— Уухай, Бамбарууш аа! Тун зүйтэй Дэлдэн чихт ээ! гэж шуугилдав. Бамбарууш эелдгээр бөхөлзөн хүүхдүүд рүү саваараа даллав.

	Тайзан дээр бяцхан охин гарч ирээд Бамбаруушид хайрцагтай шоколад өглөө.

	«Үүнийг чинь Зося, Яцек хоёртоо аваачиж өгье» гэж Бамбарууш боджээ.

	
НӨХӨД НЬ ДЭЛДЭН ЧИХТИЙГ МАРТСАНГҮЙ

	Бамбарууш цэцэрлэг дотор бандан дээр унтжээ. Түүнийг өглөө эрт сэрэхэд Зося, Яцек хоёр нь байхгүй их уйтгартай, хүйтэн юм шиг санагдлаа. Их хот сонирхолтой сайхан боловч энд Чернушка, Туулай, Тахиа нь байхгүй байв. 

	«Харих цаг боллоо» гэж боджээ. Бамбарууш Их хотын захад гарч явсаар байгаад замын зөрлөг дээр ирж зогсов.

	« Хаашаа явъя даа байз. Гэр минь хаа байна?» Бамбаруушид гэнэт дугуйн чимээ сонсогдлоо. Яг өөдөөс нь хасаг тэрэг чирсэн Илжиг ирж явав. Энэ тэргэнд хэн сууж яваа юм бэ? Туулай, Тахиа, Чернушка!

	— Энэ байна. Мөн байна. Бидний хайрт Бамбарууш! гэж нөхөд нь Дэлдэн чихтийг тэврэн авч шуугилдав.

	— Бид чамайг их санасан. Тэгээд Их хотоор эрж олъё гэж шийдээд явж байтал илжигтэй тааралдлаа. Энэ ухаантай Илжиг шүү. Их хотын замыг сайн мэдэж байна. Ингээд биднийг суулгаж явахаар зөвшөөрсөн юм гэж Чернушка хэллээ. Бамбарууш, өвс тайван зулгааж байгаа Илжиг рүү очиж, — Намайг Дэлдэн чихт Бамбарууш гэдэг. Чамд их баярлалаа гээд Илжигний хошуун дээр үнсэв.

	Дараа нь бүгдээрээ тэргэнд сууцгаалаа. Бамбарууш хайрцагтай шоколадаа хажуудаа тавин, — чихэр битгий няцалчхаарай! Энэ чинь Зося, Яцек хоёрт өгөх бэлэг шүү гэв.

	Тэрэгний дугуй хяхтнан Илжиг байдаг чадлаараа зүтгэн гэр лүү явав.

	Бамбарууш замдаа Их хотын тухай болон цирк үзсэнээ ярив. Мөн цэцэрлэг дотор сандал дээр яаж унтсан, зайрмаг хэрхэн худалдсанаа хөөрч явлаа.

	Орой болоход тэд гэртээ ирцгээлээ. Хүүхдүүд Бамбаруушаа ирэхийг хараад бөөн баяр хөөр болцгоов.

	
ТОГЛООМ

	Өдөржин бороо даамжран орсноос хүүхдүүд гэртээ байцгаалаа. Бамбарууш цонхоор харна. Зося, — өнөөдөр ч гэрээс гаршгүй ээ. Нуугдаж тоглоё гэв.

	— Ээнтэг мээнтэг, эвхдэг ширээ, эрээн бүтээлэг гэж Яцек шулганав.

	— Чернушка чи ол гэж тэр хашхирав. Нохой нүдээ анин түшлэгтэй сандал доогуур толгойгоо шургуулав. Зося шүүгээнд Яцек өндөр сандлын цаана нуугдлаа. Бамбарууш, «Би хаана нуугдъя даа» гэж бодож, байснаа өдөн дэрний цаана ороод нүдээ анив. Чернушка түүнийг дор нь олж харав.

	— Ээ, тэнэг Бамбарууш! Олигтой нуугдах өөр газар олдсонгүй юу? гэж хүүхдүүд инээлдэв.

	— Яаж энэ Чернушка намайг амархан олов оо? Би түүнийг хараагүй. Бас өөр хэнийг ч үзээгүй шүү дээ гэж Бамбарууш гайхав.

	Бороо тогтоход Бамбарууш, Чернушка хоёр довжоон дээр гарав. Тэд, Туулай, Тахиа хоёрыг хөөцөлдөж тоглох уу? гэлээ.

	Тоглоё.

	— Битгий хөдлөөрэй, Би эхлээд тоолно. Тэгэхээр хөөнө шүү гэж Туулай хашхирав.

	 

	Ээнтэг мээнтэг

	Эвхдэг ширээ

	Эрээн бүтээлэг

	Элбэг боов. 

	 

	— Элбэг боовноосоо өг л дөө! надад гэж Бамбарууш орилов. Туулай, — Чи юу гээд байгаа юм бэ! Бамбарууш аа! Надад ямар ч боов байхгүй. Зүгээр тоглож байхгүй юу гэв. Бамбарууш түүнийг огт дуулсан шинжгүй уруулаа амаа долоолон цааш яах бол гэж хүлээнэ. 

	 

	Ээнтэг мээнтэг

	Эвхдэг ширээ

	Эрээн бүтээлэг

	Элбэг боов.

	Масло, ёотон

	Маахуур, талх

	Мармелад, шоколад

	Манай Бамбаруушид!

	 

	гэж Туулай шулганан тоочлоо.

	— Юу? Мармелад шоколад аа! Одоо надад өгөөч. Шоколад аль! Шоколад аль! гэж Бамбарууш дахин гонгинов.

	— Тайвшир! Амттанд дурлагч минь гэж Туулай хөхөрснөө ямар ч шоколад бидэнд байхгүй гэлээ.

	— Юу байхгүй гэж, саяхан чи «Мармелад шоколад, манай Бамбаруушид!» гэх чинь билээ.

	— За болиоч дээ. Дэлдэн чихт минь битгий саад хийгээд бай! гэж Чернушка хэллээ.

	Шоколад гэж бодохоос Бамбарууш шүлсээ залгиж байлаа.

	— Хэрэв надад шоколад өгөхгүй юм бол та нартай би ахиад тоглохгүй шүү гэж Бамбарууш хэлэв.

	Яаж ч тайлбарласан Бамбарууш үүнийг тоглоом гэж огт ойлгосонгүй.

	
ДУГУЙ

	Туулай өглөөнөөс хойш өөрийгөө хурдан гэж Тахианд гайхуулав. 

	— Би машиныг ч хөөгөөд гүйцнэ. Харин Бамбарууш чамайг бүр ч амархан гүйцнэ дээ. Уралдах уу?

	— За яах вэ. Үзээд алдъя гэлээ. Бамбарууш.

	— Их сайн байна. Дэлдэн чихт чи тэр өндөр модыг харж байна уу? Тэнд хүрнэ шүү. Барианы газар, мэдээ! гэв.

	— Нээг! Хоёор! Гурав аа! гэж Чернушка хашхирлаа. Туулай, Бамбарууш хоёр байдаг чадлаараа хурдаллаа. Туулай Бамбаруушийг дорхноо гүйцэв. Бамбарууш аахилан том том алхан их хичээж явна. Харин Туулай аль хэдийнээ холджээ. Яг ингэж байхад Яцек дугуйтай явааг Бамбарууш харав.

	— Дугуй ав, Бамбарууш аа! гэж тэр хашхирав. Бамбарууш өөрөө дугуйнд үсрэн гарч, газраас бүх хүчээрээ түлхэгдэх шиг боллоо. Хөдлөнгүүт нь улаан тоос манарав. Ингээд Бамбарууш, Туулайг гүйцээж, түүнээс түрүүлэн нөгөө модны дэргэд хүрч очлоо. 

	— Уухай даа, Бамбарууш аа! Баяр хүргэе!гэж хүүхдүүд хашхиралдав. — Урай! Гого-гоо-уу! гэж Тахиа донгодлоо.

	Туулай доошоо харан урамгүй байв. Бамбарууш их ядарсандаа аахилна. Дараа нь амьсгаа дараад, — Туулай минь хоцорсондоо гутраад яах вэ. Энэ уралдааныг тооцохоо больё. Би өөрөө дугуйгүй байсан бол чи түрүүлэх ёстой юм. Аль, сарвуугаа нааш нь гэв..

	Туулай сарвуугаа өгсөн боловч Бамбарууш руу эгцлэн харж чадсангүй. Уралдахаасаа өмнө Туулай даанч их сайрхаад байсан юм. Одоо түүнд ичгэвтэр болжээ. 

	 

	
ЦУУРАЙ

	Орой болсон хойно Дэлдэн чихт дээр Тахиа гүйж ирээд, болчихлоо. Би түүнийг өглөөнөөс хойш харсангүй гэлээ.

	Бамбаруушийн сэтгэл зовж зам дээр гараад, — Туулай! Туулай! гэж дуудахад ой дотроос хэн нэг нь түүнд, — уулай! уулай... гэж хариу хашхирна. Бамбарууш гайхан, — Чи хаана аа? Ойд уу? гэж ахин хашхирахад, дуу...? гэж дуулдана. Бамбарууш байдаг чадлаараа тэр дуулдсан газар луу давхилаа. Ойн захад очтол ногоон малгай, костюмтай гайхмаар хөвүүн цагаан хусны дэргэд сууж байв.

	— Чи хэн бэ? 

	— Цуурай!

	— Чи надад «Уулай», «Дуу» гэж хэлсэн үү!

	— Тэгсэн.

	Бамбарууш унжгар чихээ маажин «Ямар хачин хэрэг вэ» гэж бодсоноо, 

	— Чи манай Туулай хаа байгааг мэдэх үү?

	— Мэднэ ээ. Тэр чинь гацуур дор унтаж байгаа.

	Бамбарууш гацуур доогуур шагайн харж, Туулайг сэрээлээ. Тэгээд тэд хус руу ортол тэнд хэн ч алга байлаа. Ямар хачин юм бэ! Тэд дуудаад хэн ч хариу өгсөнгүй. 

	— Энэ бүгдийг чи лав зүүдлээ биз гэж Туулай хэлэв.

	— Зүүд ээ! Би унтаагүй, харин чи л унтсан шүү дээ гэж Бамбарууш гоморхов.

	 

	
САРАН ДЭЭР

	— Ямар гоё тоглоом бэ! гэж Бамбарууш цаасан шувууны аргамжаанаас зууран хашхирлаа. Салхи аргамжааг улам чангаруулна.

	— Сайн бариарай! Салхи аргамж таслаад цаасан шувуу нисчихнэ шүү гэж Туулай зөвлөв.

	— Цаасан шувуу чамайг тэнгэрт аваад явчихгүй байгаа гэж Тахиа сэтгэл зовонгуй хэлэв.

	Бамбарууш эрэлхгээр, 

	— Яах вэ аваачиг л даа. Би яг пуужин шиг шууд нисээд Саран дээр буучихна. Тэгээд та нарт өөрийнхөө аяллын тухай ярьж өгнө. Одоогоор ямар ч Бамбарууш Саран дээр очоогүй байгаа юм. Би хамгийн анхных нь болно гэв.

	Бамбарууш цаасан шувуугаар зөндөө тоглолоо. Тэгээд тэр ядраад өвсөн дотор унтаад өглөө. Тэгснээ зүүдэлж, аргамжаанаас татаж байгаа юм шиг тавхайгаа сарвагануулав.

	Үнэхээр цаасан шувуу түүнийг дээш хөөргөх шиг боллоо. Бамбарууш дээшээ хөөрсөөр хамгийн өндөрт байгаа үүлнээс дээш гарч Саран дээр буулаа.

	— Шинэ Сар минь чи яг хавирга шиг юм аа гээд Бамбарууш хавирган саран дээр суулаа. Эндээс газар маш жаахан юм харагдана.

	Чернушка, Туулай, Тахиа бүүр шоргоолж шиг... 

	«Би яаж тэдэн дээрээ эргэж очно доо байз? Үсрэх л болж байх шив дээ...гэж Бамбарууш бодлоо. 

	Нүдээ тас аниад үсэрлээ гэсэн чинь... сэрчихлээ.

	— Би хаана байна? Би хаана байна? гэж тэр ориллоо. Найз нөхөд нь цөм дэргэд нь байцгаав.

	— Чи гэртээ байна шүү дээ. Бидэнтэй хамт нуга дээр очоод унтаад өгсөн Тэгээд зүүдэлж уйлаад байсан гэж Туулай хэлэв.

	— Тэгээд би Саран дээр очоогүй юм уу? Их харамсалтай... гэж Бамбарууш хэллээ.

	
ШИНЭ АЯЛАЛ

	Зося, Яцек хоёр тэнгисийн хөвөөнд очиж элсэн дээр тоглож наранд биеэ шарав. Бамбарууш гэртээ үлдээд тэднийг байхгүй болохоор их уйтгартай байв. Тэгээд хүүхдүүдэд захидал бичихээр шийдэв. Захидлаа бичээд Бамбарууш шуудан дээр очтол захидал хийдэг хайрцаг нь дэндүү дээр байсан тул хүрсэнгүй. Дэргэдүүр нь Туулай гүйж явав.

	— Хөөе! Туулай! Надад туслаач! гэж Бамбарууш гуйлаа.

	Туулай, Бамбаруушийн мөрөн дээр үсрэн гарч сарвуугаа сунгаснаа, 

	— Хүрэхгүй юмаа! гэв. Тэгтэл Тахиа гүйж ирээд нөгөө захидлыг хошуундаа зууж далавчаа дэрвэн Туулайн мөрөн дээр гарч хайрцагт хийлээ.

	Одоо захидал тэнгис рүү хүргэгдэх боллоо, 

	— Би дахин аялъя. Хүүхдүүд тэнгисээс эргэж ирэхээр, би ч бас ирнэ гээд Бамбарууш үүргэвч үүрэн явлаа. Тэр зөргөөр явсаар нуга дээр гарч ирлээ. Өтгөн өвсөн дундуур хүйтэн тунгалаг горхи урсаж байлаа. Бамбарууш сарвуугаа усанд хийж, хоншоороо дүрлээ.

	— Яасан халуун өдөр вэ? Бамбарууш цааш явж байгаад Мануухай байхыг үзэв.

	— Хайрт Бамбарууш минь надтай найз бол л доо. Хамт жаахан зогсож талбайгаас бор шувуу өөхөд тусална уу. Одоо их халуун байна. Би горхи руу очиж ус уугаад ирье гэв.

	— За яах вэ тэгье гэж Бамбарууш зөвшөөрлөө. Мануухай явлаа. 

	Харин бор шувуунууд түүнийг байхгүйг мэдээд, -Чир!-Чир! Бамбарууш чамаас бид айхгүй гэлээ.

	Талбай дээр бор шувуунууд нисэж ирээд тариа тоншицгоов. Бамбарууш саваагаар шилбүүрдэн үргээсээр бүр аахилан ядарч орхилоо.

	— За яах вэ эндээ байцгаа! гэж тэр аргаа баран үглэв.

	Бор шувуунууд сайн сэтгэлт Бамбаруушаас ер айсангүй.

	Тэд тариа амтархан идээд Бамбарууш дээгүүр инээлдэн нисэцгээв.

	Харин Мануухай ханатлаа уусаар байв.

	Бамбарууш ядраад талбайн захад суулаа. Гомдсоноосоо болоод түүний чих бүүр урт унжжээ. Ингэж байтал, 

	— Пит! гээд Мануухай эргэж ирлээ.

	
ИШИГТЭЙ УУЛЗАВ

	«Хол явах нь. Аятайхан амрах газар олдоосой» гэж Бамбарууш бодон далангийн хоорондох зөргөөр явж байв.

	Гэнэт зөрөг зам дээр Ишиг гүйж ирээд, 

	— Энэ миний зөрөг гаднын хүн явахыг хориглоно гэж майлав. Мөргөхөөр толгойгоо духайлган эврээрээ Бамбаруушийг заналхийлэв. Бамбарууш Ишигнээс айгаад цааш явалгүй замын голд суугаад өгөв. Бамбарууш яаралтай явах хэрэгтэй байлаа. Яг энэ үеэр Шаазгай нисэж ирэн модон дээр суугаад айсан Бамбаруушийн хоншоорыг харав.

	— Ишиг ээ! Ишиг ээ! Ээж чинь чамайг эрээд байна гэж Шаазгай шагшрав. Ишиг толгойгоо өндийлгөтөл Бамбарууш шүртхийн хашааны хаалгаар гарах мэт хөлийг нь хоорондуур гараад алга болов. Ишиг, 

	— Намайг завгүй байна гэж ээжид хэлээрэй, Шаазгай! гэж ихэмсгээр хэлээд мөргөлдөхөөр толгойгоо духайлгав. Бамбарууш хол! явсныг тэр огт мэдсэнгүй. Бүр орой болтол Ишиг зөрөг дээр зогслоо. Одоо ч тэнд зогсож байж магадгүй.

	
ӨРӨВТАС ЯАГААД УУРЛАВ?

	Урт хөлт Өрөвтас шувуу гүүрэн дээр зогсоод загасны дэгээ барин, «Одоо л нэг идэх хоолоо бариад авъя. Хүн л битгий ирж загас үргээгээсэй» гэж бодно. Тэгтэл Бамбарууш ойгоос гарч ирээд Өрөвтасыг харан ойртож, 

	— Хүндэт Өрөвтас чи юу хийж байгаа юм бэ? гэв. Өрөвтас дуугүй дуугүй! гээд далавчаа дэрвэв. Бамбарууш учрыг ойлгож гүүрний зах дээр ирж суув. Урт хөлт ч их чухал ажилтай байх шив дээ. Дуугүй байя гэж доошоо харж байв.

	Бамбарууш, дэгээ рүү хуйлран ирж байгаа загасыг харснаа, Загаснууд аа, цаашаа тонилцгоо! Өрөвтаст битгий саад бол!гэхэд загаснууд үргэн бужигнаад алга болов. Урт хөлт Өрөвтас уурлан Бамбарууш руу муухай харлаа. Тэгснээ дэгээгээ уснаас суга татан аваад яваад өглөө.

	«Тэр яагаад надад уурласан юм бол?» гэж Бамбарууш гайхан хоцорлоо.

	
ТЭНГЭРИЙН ДҮЛИЙ

	Яг Бамбаруушийн хөл доор бөөрөнхий саарал юм хэвтлээ.

	— Энэ юу вэ? гэж Эмгэн хумснаас тэр асуулаа.

	— Энэ мөөг. Тэнгэрийн дүлий гэдэг юм.

	— Тэнгэрийн дүлий гэж Бамбарууш гайхсанаа, — Яасан зөөлхөн юм бэ? гэж барьж үзээд сайхан дэр болмоор юм байна гэж баясав.

	Зараа, Бамбаруушийг хараад, 

	— Чи юу авч яваа юм бэ! Бамбарууш аа! гэхэд, 

	— Энэ тэнгэр.. тэнгэрт... юу билээ дээ мартчихлаа. Эмгэн хумснаас асуу. Ямар зөөлхнийг нь хараач! гэв.

	Бамбарууш мөөгөө газар тавиад түүн дээр лагхийтэл суув. Гэнэт писхийн бөөрөнхий саарал юм тэсрэн хагарлаа. Бамбарууш, Зараа хоёр манарсан тоосонд нь дарагдаж, 

	— Аташк! Аташк! гэж удаан найтаалгацгаав.

	
АЛТАН ДҮҮЖИН ОР

	— Шөнө хаана унтъя даа гэж Бамбарууш бодлогошров.

	— Хонгилд унтах уу? гэж Хэрэм өгүүллээ. Бамбарууш, 

	— Хонгилд дэндүү нарийхан, зай муутай. Танай өрөөнд ч би оролтгүй гэлээ.

	— Хөвд дээр хэвт л дээ гэж Эмгэн хумс хэлэв.

	— Би шүүдэрт норно.

	— Мөчир дээр мод налаад суу л даа. Тэгвэл чамд аятайхан биш үү гэж Гургалдай урив.

	— Үгүй ээ, би унтсан хойноо модноос уначхаж магадгүй гээд Бамбарууш санаа алдлаа. Энэ үед Аалз алтан утас дамжин торон дээрээ явж байв.

	— Бамбарууш аа! Дүүжин ор дээр унт л даа гэж тэр хэлэв. Аалзнууд өөрсдөө тэр алтан дүүжин тороо их бөх нэхжээ. Бамбарууш, Аалзанд талархал илэрхийлээд алтан дүүжин дотор унтахаар хэвтэв. Одод гялалзан, хөгшин Далдуу модод ямар нэгэн юм шивгэнэх мэт болж, тэр шивнээн дунд Бамбарууш тавтай унтлаа. Өглөө нарны туяа тусахад Бамбарууш сэрлээ.

	Тэр нүдээ нухлан арчиж, «Ойд яасан чимээгүй байх юм бэ? Шувууд яагаад жиргэхгүй байна?» гэж бодно.

	Гэнэт чангаар түг, түг, түг гэхийг тэр сонсоод, 

	— За ор гэлээ.

	Хэн ч хариу өгсөнгүй. Ойд чимээгүй байв. Зөвхөн навчис сэрчигнэнэ. Ахиад л түг, түг, түг гэв.

	— Хэн бэ? Ор л доо гэж Бамбарууш хэллээ.

	Модны цаанаас Тоншуул цухуйгаад, 

	— Бамбарууш аа, би цохисон юм. Холтсон дороос хорхой түүж байна. Сайн байна уу? гэлээ.

	— Сайн уу? Тоншуул аа! гэж Бамбарууш баярлан би бүүр нойрмог байлаа шүү. Өрөөндөө Зося, Яцек хоёр найзтайгаа байгаа юм шиг надад санагдсан. Тэгээд л үүд тогшиж байна гэж бодлоо. Тоншуул аа, ойд яагаад ийм чимээгүй байгаа юм бэ?

	— Яагаад гэвэл, шувууд бараг бүгдээрээ халуун орондоо нисэцгээсэн. Үлдсэн нь бидэнтэй хамт өвөлжинө.

	— Тэгвэл намар болчихсон юм уу? гэж Бамбарууш гайхна.

	— Зося, Яцек хоёр аягүй бол эргээд ирсэн байх. Урт хөлт Өрөвтас өмнө зүг нисээ биз. Би ч гэртээ харих цаг боллоо.

	Баяртай Тоншуул аа! гэж Бамбарууш хэлэв.

	
БЯЦХАН ХӨГЖИМЧИН

	Бамбаруушийг тариан талбай дундуур явахад замын хоёр талаар өвөлжих тариа ногоорон байлаа.

	— Цийр-цийр, цирий-цирий... гэх намуун зөөлөн хөгжим сонсогдоно.

	«Хэн ийм сайхан хөгжимдөж байгаа юм бол? Энэ хөгжимчнийг харах юм сан» гэж Бамбарууш бодов. Тэр, өвс рүү тонгойн, 

	— Хүндэт хөгжимчин! Хаана байна аа гэж дуудлаа. Хөгжим дуугарахаа болилоо. Тэгтэл навчин дороос хээрийн Хүрэлзгэнэ үсрэн гарч ирэв. Бамбарууш, 

	— Хэн хөгжим тоглосныг чи мэдэхгүй биз? гэж асуув.

	— Би гэж Хүрэлзгэнэ даруухан хариулав.

	— Чи юу? Ер үнэмшмээргүй юм. Ийм жаахан байж... гэж эргэлзэхэд Хүрэлзгэнэ хийл хөгжмөө гаргаад тоглож гарлаа. Бамбарууш бүүр гайхаж хоцорлоо.

	— Уучлаарай, Бамбарууш аа! Би явах боллоо. Эртхэн өвлийнхөө дулаан байрыг олъё гэж Хүрэлзгэнэ хэллээ.

	— Надтай хамт яв л даа. Зося, Яцек бид гуравтай цуг амьдарч өвлийн турш хөгжимд л дөө гэж Бамбарууш урилаа.

	— Би зөвшөөрч байна. За тэгье гэж Хүрэлзгэнэ баярлан хашхирав.

	
ОЙН БЭЛЭГ

	Бамбарууш ойд Бор гөрөөстэй дайралдлаа.

	— Би харих гэж явна. Найз нартаа яаж гар хоосон очих билээ. Ямар нэгэн бэлэг тэдэнд аваачиж өгөх юм сан.

	— Одоохон би Зосяд чинь өгөх юм олоод ирье. Жаахан хүлээ. Би бас нөхдөөсөө найзууд чинь өгөх бэлэг аваад ирье гээд Бор гөрөөс бут руу орчхов. Бамбарууш нарсны хожуул дээр түүнийг хүлээж суулаа. Төдхөн Бор гөрөөс эргээд ирэв.

	Түүнийг дагаад улаан малгайтай Тоншуул нисэж, том царсны оройгоос Хэрэм үсрэн бууж ирлээ.

	— Ямар гайхамшигтай сайхан бэлэг вэ? гэж Бамбарууш баярлав. Хүзүүний гоё сэндэн чимэг Бор гөрөөс, энэ их самрыг Хэрэм, хэсэг холтсыг Тоншуул авчирчээ. Энэ холтос чинь сайхан завь болно доо гэж Бамбарууш бодов. Ойн амьтад, — Бамбарууш минь энэ бүгдийг найзууддаа аваачиж өг гэлээ.

	— За одоо гэртээ харья даа. Үүргэвч маань ч дүүрчихлээ. Босоорой, Хүрэлзгэнэ ээ! явъя гэж Бамбарууш урамтай өгүүлнэ.

	Шал, шал... Бамбарууш алхална. Хойноос нь Хүрэлзгэнэ үсэрнэ. Ингэж явтал Зося, Яцек хоёрын байшин холгүй харагдав. «Модон дор жаахан сууж амраад харья» гэж Бамбарууш бодов. Замдаа тэр их ядарчээ. Мод налан дорхноо зүүрмэглэв.

	Бамбарууш шөнөжин унтжээ. Шөнийн турш салхи гарч модны навчсыг сэрчигнүүлэн унагаав. Улаан шар өнгийн навчин хөнжлөөр хучигдсан мань Бамбарууш харагдахгүй болов. Чернушка нохой гүйж яваад хажуудаа хэн нэг хурхирч байхыг сонсоод ууртайгаар, — Хав, хав хуцлаа. Нохой хуцахыг дуулаад Тахиа гүйж ирлээ. Туулай ч бас энд хүрч ирэв. Хурхирах чимээ гарсан тэр хачин навчин овоохойн дэргэд гурван найз цугларлаа. Зося, Яцек хоёр ч дороо гүйгээд ирлээ. Чернушка улам сүрхий хуцаж эхэллээ. Тахиа ч байдаг хоолойгоороо гого-гого-гоо-уу! гээд донгодлоо. Харин Туулай сарвуугаараа нөгөө овоолоотой навчийг болгоомжтой малтлаа.

	Тэгээд навчин дороос Бамбаруушийн хоншоор цухуйж, тэр сэрээд өөрийн нөхдөө харав. Бүгдээр баяр хөөр болцгоолоо. Яцек, Зося хоёр дороо дэвхцэв. Бамбарууш бүх тохиолдсон явдлаа ярьж гарлаа. Тэр, хөгжимчинтэй дайралдсанаа хүртэл ярьснаа эргэн тойрон ажиглаж, 

	— Хүрэлзгэнэ чи хаа байна вэ?Надтай хамт ирсэн юм сан. Хүрэлзгэнийг тэд эрээд хаана ч тэр байсангүй.

	— Хүрэлзгэнэ чамд зүгээр зүүдлэгдсэн байлгүй дээ гэж нөхөд нь Бамбаруушийг цаашлуулан дооглов.

	— Үгүй ээ! гэж Бамбарууш зүтгэв.

	— Надад харин Саран дээр очсон аялал зүүдлэгдсэн юм. Түүнээс биш, Хүрэлзгэнэ үнэхээр энд байсан юм.

	
БАМБАРУУШ ТОМ БААВГАЙТАЙ ТАНИЛЦСАН НЬ

	— Сүлд модны тоглоом бидэнд хүрэх нь ээ! гэж Яцек баярлан хашхирав.

	— Харин гацуур маань дэндүү жижигхэн юм. Арай томхон гацуур олбол зүгээр сэн гэж Зося хэлэв. Энэ яриаг сонссон Бамбарууш, «ойд очоод арай том мод авчиръя байз. Би зам сайн мэднэ. Зун ойд зөндөө ногоон мод байхыг харсан» гэж бодов.

	Бамбарууш чаргаа чирэн уул өөд явлаа. «Зун энд чинь их гоё ногоон моднууд байсан. Одоо яагаад ийм өнгөгүй хатчихсан байдаг билээ» гэж тэр, хавь ойрыг гайхан ширтэв. Гэнэт Бамбарууш

	— Бацаан минь чи юу эрээв? гэх бүдүүн чанга дуу хажууханд нь гарахыг сонсов. Бамбарууш толгойгоо өргөн хартал томоо Баавгай байж байв. Мань бяцхан Бамбарууш айгаад зугтахыг завдлаа. Гэтэл том баавгай инээмсэглэх нь анх харснаас тийм ч их аймаар биш санагдав. Бамбарууш яах гэж энд ирснээ болон моднууд ногоон биш болсныг хараад сэтгэл тавгүй байгаагаа том баавгайд ярилаа.

	— Ээ, Бамбарууш минь, Бамбарууш минь гэж Том баавгай инээх нь бүхэл ойгоор цуурайтлаа.

	— Намар навч шарлан унахыг чи хараагүй юу? Одоо моднууд нойрсож байгаа юм. Надтай хамт яв! Би чамд өргөсөн навчтай гацуур мод өгье гэв. Том баавгай Бамбаруушид хөөрхөн гацуурхан өглөө.

	Бамбарууш чаргандаа суутал Том баавгай араас нь зөөлхөн түлхлээ. Бамбарууш уулнаас Зося, Яцек хоёрын гэр лүү шууд очлоо.

	Сүлд модон дээр өнгийн гэрлүүд ассан байв. Бамбарууш. орондоо орж, унтах цаг боллоо. Гэтэл пийшингийн ард чарчар гэж дуугарах чимээ гарав. Бамбарууш толгойгоо өндийлгөн чагналаа. «Ямар жигтэйхэн таньдаг дуу вэ?» гэж тэр бодлоо. Ахиад л чар-чар-чар гэлээ.

	— Дэлдэн чихт ээ, чи намайг танихгүй байна уу? Би хээрийн Хүрэлзгэнэ байна.

	— Өө, чи Хүрэлзгэнэ үү! гэж Бамбарууш баярласандаа нойр нь хулжиж, 

	— Эртээр биднийг гэртээ ирэхэд чи хаашаа алга болчихсон бэ?

	Хүрэлзгэнэ, 

	— Чи навчис дор хурхираад намайг айлгаад байсан. Тэгэхээр би цонхоор үсрэн орж, пийшингийн ард хоргодоод одоо хүрлээ. Би чамд өөрийнхөө хамгийн сайхан дууг дуулж өгье. Чи сонсож бай! Тэгээд Бамбарууш, сэтгэл хөдлөм ногоон ой, номин цэнхэр тэнгэр, хөвөлзөн нүүх үүлс, намрын өглөөний сувдан шүүдрийн тухай Хүрэлзгэнийн сайхан дуулахыг уяран сонслоо. Үүргэвчээ үүрээд ахиад аялалд гарч байгаа юм шиг Бамбаруушийн сэтгэл хөдөллөө.

	Түүний ор дэвсгэр аалзны шүлсээр нэхсэн алтан дүүжин тор болон хувирч, өрөөнд нь ногоон ойн сайхан үнэр анхилах шиг болов.

	Цонх тогшиход Бамбарууш, Тоншуул ирлээ гэж саналаа. Тэгээд Бамбарууш нүдээ анин, 

	— Дахин алсын алс аялах юм сан гэж бодлоо. 

	Гадаа хашаанд салхи шуугин үлээж, сэвсийсэн цагаан цас цонх руу хаялж байв.

	— Чир-чир! Чирий— чирий! Дэлдэн чихт ээ, чи намайг дуулж байна уу? Харин Бамбарууш маань өрөөсөн чихээ унжуулан юу ч хариу өгсөнгүй. Тэр бөх нойрсон зүүдэндээ инээж байлаа.

	Магад түүнд ахин болох адал явдлууд нь зүүдлэгдэж байгаа биз ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

